
8 верасня з-за праўладнага назіральніка УВК пазбавіла акрэдытацыі 
назіральніка «Права выбару-2016» на участку №562 у Мінску: 
праўладны назіральнік прынёс шклянку з гарбатай на ўчастак і спецы-
яльна разліў яе на сябе і на назіральніка «Права выбару-2016». Пасля 
гэтага ён напісаў скаргу ў камісію і сказаў, што гэта зрабіў назіральнік 
«Права выбару-2016». Пасля інцыдэнта скаргі на назіральніка «Пра-
ва выбару-2016» напісалі яшчэ некалькі праўладных назіральнікаў. У 
выніку па рашэнні УВК назіральніка «Права выбару-2016» выдалілі з 
участка. 

Абсурдную матывацыю прыдумала УВК №185 Чкалаўскай акругі 
№96, каб пазбавіць акрэдытацыі дзвюх назіральніц ад кампаніі «Пра-
ва выбару-2016»: дачку і маці Марыну Альшанец і Анастасію Аль-
шанец-Дарафей. 10 верасня ў 16-05 УВК пазбавіла акрэдытацыі гэ-
тых назіральніц з наступнымі фармулёўкамі: «Альшанец Марына 
Аляксандраўна і Альшанец-Дарафей Анастасія Аляксандраўна маюць 
між самой сваяцкія (сямейныя) адносіны, пражываюць па адным адра-
се. Абедзве зарэгістраваныя назіральнікамі ад розных арганізацый. На 
падставе вышэйсказанага Пазняк Д.В. прапанаваў пазбавіць абедзвюх 
назіральніц... магчымасці выконваць ускладзеныя на іх абавязкі, каб не 
было перадузятых сямейных адносінаў да назірання за выбарчым працэ-
сам на ўчастку».

11 верасня пасьля заканчэння галасавання быў затрыманы назі-
ральнік «Права выбару-2016» Леанід Кулакоў за тое, што здымаў фак-

ты фальсіфікацый пры падліку галасоў на ўчастку №626 у Мінску. За-
трыманы назіральнік і ягоная калега Мая Навумава былі дастаўленыя 
ў РУУС. Таксама 11 верасня назіральнік Пётр Маркелаў спачатку быў 
выдалены з участка №347, а потым затрыманы міліцыянтамі. У гэты ж 
дзень з участка №194 Чкалаўскай выбарчай акругі №96 выгналі адразу 
трох назіральнікаў: камісія аб’явіла, что назіральнікі перашкаджалі пра-
цы выбарчай камісіі, калі шэптам абмяркоўвалі пытанні ажыццяўлення 
назірання.

11 верасня адразу ж пасля заканчэння галасавання з участкаў, 
дзе вяло назіранне «Права выбару-2016», камісіі выдалілі агулам 11 
назіральнікаў. Найбольш пацярпела Чкалаўская выбарчая аруга №96 
Мінска, дзе ўчастковыя камісіі выдалілі пяцярых назіральнікаў (участкі 
№176, №192, №193, №197), трох назіральнікаў выгналі з Усходняй 
акругі №107 (участкі №560, №574 і №584).  Двум назіральнікам не 
дазволілі сачыць за падлікам галасоў на Дамброўскай выбарчай акрузе 
№103 (участкі №415 і №421).

У шэрагу выпадкаў назіральнікам было адмоўлена ў акрэдытацыі 
на надуманных падставах. Напрыклад, на участку №621 Каліноўскай 
выбарчай акругі №108 УВК адмаўляла у акрэдытацыі назіральніцы 
кампаніі «Права выбару-2016» ад грамадскага аб’яднання БНФ «Адрад-
жэньне» – выбаркам спасылаўся на тое, што гэта быццам бы адна юры-
дычная асоба з Партыяй БНФ. Назіральнікамі кампаніі «Права выба-

ру-2016» было пададзенае 8 скаргаў па фактах нядопуску да назірання 
і адмоваў у акрэдытацыі. Адміністрацыя Гомельскага дзяржаўнага 
тэхнічнага ўніверсітэта імя П.В.Сухога забараніла студэнтам 
знаходзіцца ў якасці назіральнікаў ад кампаніі «Права выбару-2016» на 
выбарчых участках.

У 27 выпадках назіральнікамі былі пададзеныя скаргі на дзеянні 
УВК па стварэнні немагчымых умоваў для ажыццяўлення назірання 
(размяшчэнне назіральнікаў у памяшканні без магчымасці назіраць 
адначасова за выдачай бюлетэняў і іх укідваннем у скрыні) у часе 
датэрміновага галасавання альбо ў асноўны дзень галасавання. 

Асобным новаўвядзеннем гэтай выбарчай кампаніі, якое ісотна 
перашкодзіла працы назіральнікаў, сталася увядзенне ЦВК пастано-
вай ад 10 верасня №57 (у час калі ўжо ішло датэрміновае галасаванне 
і за дзень да асноўнага галасавання) зменаў у парадак ажыццяўлення 
назірання на выбарчых участках, які прадугледжваў, што на участ-
ку можа назіраць толькі адна давераная асоба кандыдата. Цягам усіх 
мінулых выбарчых кампаній давераныя асобы маглі прысутнічаць на 
любых участках у любой колькасці. У шэрагу выпадкаў гэты новы пара-
дак стварыў перашкоды дзейнасці кампаніі назірання – у прыватнасці, 
ранкам 11 верасня з выбарчых участкаў Слонімскай выбарчай акругі 
№58 былі выдаленыя давераныя асобы кандыдата ад Партыі БНФ 
Івана Шэгі. 

Кампанія «Права выбару-2016» зыходзіць з таго, што адкрытым 
падлікам галасоў з’яўляецца працэс, калі сябры УВК дэманструюць 
кожны бюлетэнь назіральнікам, а таксама іншым членам выбарчай 
камісіі. Пры гэтым змест бюлетэня агалошваецца ўголас, назіральнікі 
бачаць за каго стаіць галачка і бюлетэні раскладаюцца па правільных 
стосах за адпаведнага кандыдата. Падлік галасоў 11 верасня на пераваж-
най  большасці ўчасткаў ладзіўся неадкрытым, нетранспарэнтным чы-
нам, назіральнікі не былі дапушчаныя да эфэктыўнага ажыццяўлення 
назірання за гэтай працэдурай (часцей за ўсё – былі аддаленыя ад стала, 
дзе ладзіўся падлік бюлетэняў).

9. рэКамендацыі па выніКах назірання за 
ўсімі этапамі Кампаніі

На падставе зробленых па выніках назірання высноваў кампанія 
«Права выбару-2016» рэкамендуе Цэнтральнай камісіі Рэспублікі Бела-
русь па выбарах і правядзенні рэспубліканскіх рэферэндумаў, органам 
заканадаўчай і выканаўчай улады, у тым ліку Міністэрству юстыцыі, 
ужыць наступныя захады:
1. Выпрацаваць крытэры адбору прэтэндэнтаў у склад участковых ды 

іншых выбарчых камісій, замацаваўшы абавязковае ўключэнне ў 
склад участковых камісій усіх асобаў, прапанаваных палітычнымі 
партыямі. У выпадку, калі колькасць вылучаных у склад выбарчых 
камісій асобаў большая за максімальны склад камісіі, прыярытэт 
павінны надавацца вылучэнцам ад палітычных партый, а ў выпад-
ку вялікай колькасці прадстаўнікоў палітычных партый удзельнікі 
камісіі павінны вызначацца жэрабям. Неабходна замацаваць маг-
чымасць вылучэння прадстаўнікоў у склад выбарчых камісій 
зарэгістраваным кандыдатам у дэпутаты. 

2. Зарэгістраваць палітычную партыю Беларуская хрысціянская дэ-
макратыя, Партыю свабоды і прагрэсу, арганізацыйныя структуры 
Праваабаронча-асветніцкага грамадскага аб’яднання «Рух «За сва-
боду» ды іншых палітычных партый і грамадскіх аб’яднанняў, а так-
сама заканадаўча дазволіць рэгістрацыю арганізацыйных структур 
партый і грамадскіх аб’яднанняў у жылых памяшканнях, што нале-
жаць іх сябрам. 

3. Стварыць адзіны нацыянальны публічны рэестр выбаршчыкаў, 
які б выключыў магчымасць адвольнай маніпуляцыі выбарчымі 
спісамі па ўчастках і выключыў бы магчымасць неаднаразовага 
ўключэння ў спісы выбаршчыкаў і галасавання адной асобы на роз-
ных участках. 

4. Удакладніць пералік дакументаў, па якіх выдаецца бюлетэнь для 
галасавання, выключыўшы з яго дакументы, якімі могуць вало-
даць асобы, што не маюць беларускага грамадзянства.

5. Выпрацаваць адзіныя і зручныя для грамадскасці крытэры вы-
значэння месцаў, забароненых для збору подпісаў ініцыятыўнымі 
групамі і дазволеных для правядзення агітацыйных маса-
вых мерапрыемстваў. Пры гэтым у дачыненні да агітацыйных 
мерапрыемстваў варта пашырыць практыку, якая ўжывалася ў 
Мінску, калі выканаўчая ўлада вызначае толькі забароненыя для 
правядзення агітацыйных мерапрыемстваў месцы. Дазволіць кан-
дыдатам праводзіць агітацыйныя мерапрыемствы не толькі на 
тэрыторыі сваёй акругі, дзе яны вылучаюцца, але і на тэрыторыі 
ўсяго адпаведнага населенага пункта. Пашырыць працягласць 
перыяду агітацыі ў часе выбарчай кампаніі. Замацаваць паве-
дамляльны парадак арганізацыі масавых мерапрыемстваў усімі 
грамадзянамі і арганізацымі, як у перыяд выбараў, так і па-за 
межамі кампаніі. 

6. Разгледзець магчымасць скасавання датэрміновага галасаван-
ня, замяніўшы яго іншымі працэдурамі забеспячэння рэалізацыі 
выбарчага права асобамі, што не маюць магчымасці прагаласа-
ваць у дзень выбараў па месцы жыхарства. У якасці першачарго-
вага кроку варта абмежаваць тэрмін датэрміновага галасавання 
двума днямі і замацаваць на ўзроўні метадычных палажэнняў 
патрабаванні да захоўвання скрыняў для датэрміновага гала-
савання ва ўмовах, якія б выключалі доступ пабочных асобаў да 
скрыняў.

7. Замацаваць пісьмовую форму падачы заяваў аб галасаванні па 
месцы знаходжання выбаршчыкаў.

8. Стварыць умовы для аб’ектыўнага і рэальнага судовага кантролю 
за хадой выбарчага працэса, у тым ліку ў сферы разгляду скаргаў 
на дзеянні выбарчых камісій, на рашэнне мясцовых органаў улады 
пра стварэнне выбарчых камісій, на рэгістрацыю ініцыятыўных 
груп і кандыдатаў. 

9. Улічваючы існуючую практыку прэзумпцыі даверу выбарчых 
камісій да дадзеных праверкі пададзеных кандыдатамі дэкла-
рацый аб даходах і маёмасці органамі міністэрства па падатках і 
зборах ды іншымі дзяржаўнымі органамі, належыць выключыць з 
пераліку магчымых падставаў для адмовы ў рэгістрацыі кандыда-
та нязначаныя парушэнні ў дэкларацыі аб даходах і маёмасці: пра-
верка сапраўднасці падаткавай дэкларацыі кандыдатаў павінная 

служыць мэтам удакладнення прадстаўленых звестак дзеля 
больш поўнага інфармавання выбаршчыкаў, а не мэтам штучна-
га пошуку фактычна малазначных і ненаўмысных памылак, якія 
робяцца падставай для адмовы ў рэгістрацыі кандыдатаў. Статус 
гэтага дакумента мусіць быць удакладнены, а хібы ў ім павінныя 
быць выключаныя з пераліку магчымых падставаў для адмовы ў 
рэгістрацыі кандыдатаў.

10. Спыніць практыку палітычнага пераследу кандыдатаў апанентаў 
дзеючай улады і журналістаў недзяржаўны СМІ ды фрылансераў, 
у тым ліку  выключыць адвольныя  арышты  і іншыя спагнанні па 
абвінавачанні ў адміністрацыйных правапарушэннях (парушэнне 
парадку арганізацыі масавых акцый, парушэнне заканадаўства аб 
СМІ, дробнае хуліганства). 

11. Увесці ў заканадаўства механізмы раўнапраўнага і недыс кры-
мі нацыйнага дзяржаўнага фінансавання агітацыйных кампаній 
кан ды датаў і палітычных партый, якія б выключылі сённяшнюю 
сітуацыю, калі дзяржава фінансуе з бюджэту альбо прадастаўляе 
матэрыяльныя ільготы (у тым ліку па арэндзе памяшканняў) 
толькі для вузкага пераліку арганізацый, якія атрымліваюць гэт-
кую падтрымку з бюджэту альбо на іншай па-за конкурснай асно-
ве. Спыніць практыку ўмяшальніцтва органаў выканаўчай улады 
ў агітацыйную дзейнасць кандыдатаў і палітычных партый, у тым 
ліку цэнзуру перадвыбарчых кампаній ды выступаў кандыдатаў 
па радыё і тэлебачанні, а таксама спыніць якія кольвек перашкоды 
ў правядзенні мірных сходаў агітацыйнага характару. Выключыць 
з заканадаўства забарону агітацыі на карысць няўдзелу ў выбарах.

12. Пры вызначэнні крыніцаў папаўнення выбарчых фондаў 
кандыдатаў выключыць магчымасць пералічэння ў выбарчыя 
фонды сродкаў з боку дзяржаўных прадпрыемстваў і ўстановаў, 
а таксама прадпрыемстваў, што атрымліваюць дзяржаўную 
фінансавую падтрымку. 

13. Пашырыць правы назіральнікаў, у тым ліку забяспечыўшы ім рэ-
альную магчымасць назірання за захаваннем выбарчых бюлетэняў, 
скрыняў для галасавання, а таксама за падлікам галасоў, які 
павінны ажыццяўляцца выбарчымі камісіямі калегіяльна, быць 
празрыстым і галосным, каб кожны сябра выбарчай камісіі і 
назіральнік быў адказны за лічбы, што заносяцца ў выніковы пра-
такол. З’яўляецца недапушчальнай сённяшняя сістэма падліку 
галасоў, калі кожны сябра камісіі лічыць толькі частку бюлетэняў, 
а потым старшыня ці сакратар негалосна суміруе іх звесткі і выдае 

абагульненыя звесткі, якія немагчыма спраўдзіць і ў якіх не мо-
гуць быць упэўненыя іншыя сябры выбарчай камісіі

14.  Замацаваць права назіральнікаў весці фотаздымкі альбо відэазапіс 
у часе галасавання на ўчастку і пры падліку галасоў. Выключыць за-
барону прысутнасці на выбарчых участках і ў акруговых камісіях 
больш чым адной даверанай асобы кандыдата.

15. Рэабілітаваць усіх незаконна асуджаных па палітычных матывах 
дзеля забеспячэння роўных магчымасцяў рэалізацыі грамадзянскіх 
правоў усімі палітычнымі суб’ектамі і грамадзянамі Беларусі, у тым 
ліку спыніць крымінальныя справы ў дачыненні да ўдзельнікаў 
акцыі пратэсту супраць несправядлівых выбараў Прэзідэнта 19 
снежня 2016 года Уладзіміра Кондруся і Алеся Міхалевіча.

